
NVE si fråsegn til søknad om dispensasjon frå kommuneplanen sin
arealdel for bygging av veg til hytter i LNF-område - Gnr. 157 bnr. 2 -
Osterøy kommune
Vi viser til brev datert 17.02.2022. Saka gjeld søknad om dispensasjon frå LNF føremål i
kommuneplanen sin arealdel for å bygge ein om lag 460 meter lang veg til 3 hytter.

Om NVE
Noregs vassdrags- og energidirektorat (NVE) er nasjonalt sektormynde med
motsegnkompetanse innanfor saksområda flaum-, erosjons- og skredfare, allmenne
interesser knytt til vassdrag og grunnvatn, og anlegg for energiproduksjon og framføring
av elektrisk kraft. NVE har også ansvar for å hjelpe kommunane med å førebygge skader frå
overvatn gjennom kunnskap om avrenning i tettbygde strok (urbanhydrologi). NVE gir råd
og rettleiing om korleis nasjonale og vesentlege regionale interesser innanfor desse
saksområda skal takast omsyn til ved utarbeiding av arealplanar etter plan- og
bygningslova (pbl).

NVE sine merknader
Den planlagde vegen skal krysse ein bekk like vest frå der den tek av frå offentleg veg. De
må sette som vilkår i ein eventuell dispensasjon at brua må ha så stor lysopning at den
ikkje stuvar opp bekken ved flaum. Brukar bør settast så langt frå sjølve bekken at ein
unngår inngrep i den, og tek vare på kantvegetasjonen, jf. vassressurslova § 11.

Lenger vest er vegen planlagt nært Sagetjørna. De bør sette som vilkår i ein eventuell
dispensasjon at vegen må trekkast så langt opp frå vatnet at ein unngår inngrep i
kantvegetasjonen. De bør fastsette breidda på denne vegetasjonen som eit vilkår i
vedtaket.

I oversendingsbrevet skriv de at vegen ligg delvis langs vassdrag og i flaumutsett areal. Vi
reknar med at de då tek utgangspunkt aktsemdkart for flaumfare. Så lenge vegen ikkje ligg
langs elv der erosjon kan utgjere ein fare, så kan vegen byggast slik at den ikkje vert skadd
av å bli sett under vatn i særskilde høve. De bør likevel legge vekt på at vegen også skal
fungere som tilkomstveg i beredskapssituasjonar.

Meir informasjon kan de finne på våre nettsider om arealplanlegging.

Med helsing

Øyvind Leirset
seksjonssjef

Toralf Otnes
senioringeniør

